
				இப்பக்கம் மெய்ப்பு பார்க்கப்படவில்லை
342 நினைவு அலைகள்

உணவைப் பொறுத்தமட்டில், என் மனைவியும் நானும் தாவர உணவுக்காரர்களாக இருந்துவிட்டோம்.

எங்களுக்காகத் தனி ஏற்பாடு செய்துகொடுத்த அமைப்பாளர்களுக்கு நன்றி கூறச் சொற்கள் இல்லை.

அறிஞர்களோடு வாழ்ந்து, அவர்களோடு ஒளிவுமறைவின்றி மனம் விட்டுப் பேசி, மானுடத்தின் நல்ல எதிர்காலத்திற்கான கருத்துகளைத் தொகுத்துக்கூறிய நிறைவோடு, கருத்தரங்கில் கலந்து கொண்ட அனைவரும் கலைந்தோம்.

இயக்குநர் ஜெனரல்

அக் கருத்தரங்கில்; பிரெஞ்சு நாட்டுக் கல்வித் துறையில் பெரிய ஆய்வாளர் ஒருவர் பங்கு கொண்டார்.

இனிய இயல்பினராகிய அவரை, பதினேழு ஆண்டுகளுக்குப் பின்னால், வேறோர் கருத்தரங்கில் காணும் பேறு எனக்குக் கிட்டிற்று.

1968 இல் பாரிசில், ‘கல்வி நிலையங்களில் இன வேறுபாடுகளைக் களையும் செயற்பாடுகள் என்ற தலைப்பில், ஒரு கருத்தரங்கை யூனெஸ்கோ கூட்டிற்று.

இந்திய அரசு, அதன் இணைக் கல்வி ஆலோசகனாகப் பணிபுரிந்து கொண்டிருந்த என்னை மட்டும் அந்தக் கருத்தரங்கிற்கு இந்தியத் துணைக்கண்டத்தின் சார்பில் அனுப்பி வைத்தது.

போன இடத்தில் கருத்தரங்கின் தலைமைப் பதவி, எனக்கு வாய்த்தது.

அக் கருத்தரங்கிற்குள் நுழைந்ததும் பிரெஞ்சு ஆய்வாளர் என்னை அடையாளம் கண்டு கொண்டார்.

விரைந்து வந்து, கட்டித் தழுவி அன்பை வெளிப்படுத்தினார். நானும் அவரை அடையாளம் கண்டு கொண்டேன். வரலாற்றுக் கருத்தரங்கை அவருக்கு நினைவு படுத்தினேன்.

அவர், 1968 இல் பிரெஞ்சு நாட்டுக் கல்வித் துறையின் இயக்குநர் தளபதியாக (இயக்குநர் ஜெனரலாக) விளங்கினார்.

பாரிசில் நடந்த வரலாறு, பற்றிய கருத்து அரங்கில் சில பெண்மணி களும் கலந்துகொண்டார்கள். துருக்கியின் சார்பில் பள்ளிக்கூட ஆசிரியை ஒருவர் பங்கு கொண்டார். கூச்சமின்றி, அழுத்தந்திருத்தமாக உரையாற்றினார்.

